
Numri i lëndës: 2022:043821 

Datë: 19.12.2023 

Numri i dokumentit:     05093156 

C.nr.75/2022 

 

GJYKATA THEMELORE NË GJILAN- DEGA NË KAMENICË- Departamenti i 

Përgjithshëm/Divizioni Civil, gjyqtarja Valbonë Dërvodeli, me bashkëpunëtoren profesionale 

Emine Hoti, në çështjen juridike kontestimore të paditësit A. M. nga fsh......., të cilin sipas 

autorizimit e përfaqëson Mustafë F.Nuhiu, avokat nga Gjilani, kundër të paditurës Komuna e 

Kamenicës – Drejtoria Komunale e Arsimit, me objekt kontesti pagesa e shpërblimit në emër të 

kualifikimit, me vlerë të kontestit 2,435.40 euro, jashtë seance gjyqësore, me datë 19.12.2023, 

mori këtë: 

 

 

A K T G J Y K I M  

P Ë R  S H K A K  T Ë  M O S B I N D J E S 

 

  

I. APROVOHET në tërësi e bazuar kërkesëpadia e paditësit A.M. nga ..... dhe DETYROHET e 

paditura Komuna e  Kamenicës - Drejtoria Komunale e Arsimit, që të bëj kompensimin e 

diferencës në pagë për mësimdhënësin me kualifikim universitar –Fakultet, për periudhën 

kohore 18.04.2017-31.12.2020, për 44 muaj, në shumën prej 2.435.40 euro, me kamatë ligjore 

prej 8 % duke llogaritur nga data 03.03.2022 si datë e paraqitjes së kërkesës te e paditura, e 

deri në pagesën përfundimtare, në afat prej 7 ditë, nga dita e pranimit të këtij aktgjykimi, nën 

pasojat e përmbarimit ligjor.  

 

II. DETYROHET e paditura që në emër të shpenzimeve të procedurës, t’ia paguaj paditësit 

shumën prej 134.00 euro, në afat prej 7 ditë, nga dita e pranimit të këtij aktgjykimi, nën pasojat 

e përmbarimit ligjor.  

 

A r s y e t i m  

 

Paditësi, përmes të autorizuarit të tij, më datë 03.03.2022 ka paraqitur padi kundër të paditurës, 

me objekt kontesti kompensimi i diferencës në pagë për mësimdhënësin me kualifikim – 

Fakultet, duke theksuar se i njëjti është i punësuar në SHFMU “ Rexhep Mala” në 

fsh.Topanicë, në cilësinë e mësimdhënësit. Ka shtuar se duke marrë për bazë se paditësi sipas 

27 % të pagës bazë në shumë prej 421.00€, është dashur të paguhet në shumën prej 113.67 euro 

për një pagë mujore, ndërsa është paguar nga e paditura vetëm në shumën prej 58.32 euro në 

muaj, ndërsa nuk ia ka paguar diferencën prej 55.35€, në muaj. Poashtu ka shtuar se paditësit e 

drejta e kompenzimit në emër të kualifikimit (licencimit), i takon në bazë të Kontratës 

Kolektive të Arsimit të Kosovës neni 7 paragrafi 1.4 Nr.prot.2056 të datës 18.04.2017 dhe 

21.01 2021. Gjykatës i ka propozuar të aprovojë të bazuar kërkesëpadinë e paditësit dhe të 

detyrojë të paditurën në kompensimin e shumës si në pikën I të dispozitivit të këtij aktgjykimi. 

Shpenzimet e procedurës i kanë kërkuar në shumën prej 104.00 për përpilim të padisë dhe 

30.00 euro, për taksë gjyqësore. 

  

Gjykata në këtë çështje juridike kontestimore, pas shqyrtimit paraprak të padisë ka nxjerrë 

aktvendimin për përgjigje në padi më datë 22.03.2022, të cilin e paditura së bashku me shkresat 

e lëndës e ka pranuar me datë 23.03.2023, fakt të cilin gjykata e konfirmoi nga fletëkthesa që 

gjendet në shkresat e lëndës.  

 

Me aktvendimin për përgjigje në padi, gjykata e ka njoftuar të paditurën për detyrimin ligjor 

për dhënie të përgjigjes në padi dhe për pasojat ligjore që do t’i ketë nëse nuk paraqet përgjigje 

në padi, gjegjësisht për mundësinë që gjykata të marrë aktgjykim për shkak të mosbindjes.  

 

E paditura, pavarësisht se e ka pranuar aktvendimin për përgjigje në padi, së bashku me 

shkresat e lëndës në këtë çështje juridike kontestimore, nuk ka paraqitur përgjigje në padi 

brenda afatit ligjor, respektivisht përgjegjen në padi  e ka paraqitur 6 ditë pas kalimit të afatit 

ligjor prej 15 ditëve të paraparë me dispozitën e nenit 394 të LPK-së, e rrjedhimisht gjykata 

nuk e mori për bazë  me rastin e vendosjes në këtë ceshje juridike kontestimore. 

 

 

Gjykata, pasi i ka vlerësuar kushtet ligjore për nxjerrjen e aktgjykimit për shkak të mosbindjes, 

ke gjetur së në rastin konkret plotësohen të gjitha kushtet ligjore për nxjerrjen e aktgjykimit në 

fjalë nga neni 150 paragrafi 1 pikat a), b) dhe (c) të LPK-së, nëse të paditurit i është dorëzuar 

padia dhe thirrja për përgjigje në padi, se themelësia e kërkesëpadisë del nga faktet e treguara 

në padi dhe se faktet në të cilat mbështetet kërkespadia nuk janë në kundërshtim me provat që i 

ka propozuar vetë paditësi apo me faktet e ditura botërisht.  

  

Gjykata nga provat që i janë bashkëngjitur padisë ka vërtetuar faktin se paditësi është i 

punësuar pranë të paditurës si mësimdhënës (kontrata e punës për mësimdhënës nr.prot.25613 

e dt.04.11.2020); është mësimdhënës i kualifikuar me fakultet dhe i licencuar (diploma nr.47 e 

dt.19.11.2013 nga Universiteti i Prishtinës-“Hasan Prishtina”; dhe licenca e mësimdhënësit 

nr.100019983 e dt.20.05.2014); paguhet nga e paditura për kualifikim-fakultet në shumën prej 

58.32 euro (lista e pagës e lëshuar nga BRK sipas nr.nëp.EM00007582). 

 

Gjykata  bazuar në nenin 329.1 të LPK-së, provat në shkresat e lëndës i gjeti vendimtare për 

vendosje në këtë çështje meritore, pasi të njëjtat janë lëshuar nga organi shtetëror – këtu vet e 

paditura, brenda kufijve të kompetencës së vet, duke provuar saktësinë e thënieve në këto 

dokumente. 

Gjykata vlerësoi se nuk ekzistojnë pengesa tjera për dhënien e vendimit meritor, pasi 

themelësia e kërkesëpadisë, e aprovuar si në pikën I të dispozitivit të këtij aktgjykimi del 

bazuar në Vendimin e Qeverisë, Nr.01/33 të datës 29.08.2008. 

 

Në Vendimin e Qeverisë, Nr.01/33 të datës 29.08.2008, i cili vendim ka qenë në fuqi deri më 

datë 06.02.2023 (i shfuqizuar me Ligjin për Pagat në Sektorin Publik, Nr.08/L-196), është 

përcaktuar se të gjithë mësimdhënësit do të kenë rritje të pagave të tyre në bazë të kritereve të 

licencimit, pra mësimdhënësve, drejtorëve, zëvendësdrejtorëve dhe bashkëpuntorëve 

profesional, përfitojnë rritje page me diplomë të shkollës normale 10 % të pagës bazë, me 

diplomë të shkollës pedagogjike me nje ngritje te pagës bazë prej 19%, me diplome 

universitare 3 dhe 4 vjet përfitojnë ngritje të pagës bazë prej 27% dhe me diplomë të ciklit të 

dytë dhe të tretë (Magjistraturë dhe Doktoraturë) përfitojnë ngritje të pagës bazë prej 35 %.   

 

Zbatimi i këtij vendimi të Qeverisë, rastet e kualifikimit-licencimit është në përputhje edhe me 

Mendimin Juridik të Gjykatës Supreme të Kosovës, nr. 214/2023 të datës 05.10.2023. 

 

Në rastin konkret, gjykata vlerësoi se e paditura nuk ia ka kompensuar paditësit pagën sipas 

përqindjes për shkak të kualifikimit shkollor, përkatësisht me kualifikim master, pasi i njëjti 

është paguar në shumën prej 58.32 euro për kualifikim, ndërsa sipas përqindjes së përcaktuar 

në Vendimin e Qeverisë, është dashur të paguhen për 27 % të pagës bazë, me ç’rast i ka mbetur 

borxh paditësit në shumën prej 55.35 euro. 

 

Nga kjo arsye, gjykata detyroi të paditurën t’ia kompensojë shumën e përcaktuar si në pikën I 

të dispozitivit të këtij aktgjykimi, në emër të kompensimit të kualifikimit shkollor – 

përkatësisht diferencën e papaguar. 

 

Nga të theksuarat më sipër, gjykata vendosi si në pikën I të dispozitivit të këtij aktgjykimi.  

 

Për kamatën, gjykata vendosi në bazë të nenit 382 të LMD-së.  

 

Gjykata vendosi si në pikën II të dispozitivit të këtij aktgjykimi, bazuar në dispozitat ligjore 

nga neni 449, 452, 453 dhe 463 të LPK-së, duke marrë parasysh suksesin e paditësit në këtë 

procedurë dhe kërkesën e specifikuar për këto shpenzime, ashtu që ia njohi kërkesën e 

shpenzimeve sa i përket përpilimit të padisë dhe taksës gjyqësore, si shpenzime të nevojshme 

për ndjekjen e çështjes në gjyq. Sa i përket lartësisë së shpenzimeve të procedurës u bazua në 

nr. tarifor 6 të Rregullorës për Tarifën e Avokatëve të Kosovës.   

 

Nga të lartëcekurat, bazuar në nenin 150 të LPK-së, u vendos si në dispozitiv të këtij 

aktgjykimi. 

 

 

GJYKATA THEMELORE GJILAN  - DEGA E GJYKATËS KAMENICË  

 DEPARTAMENTI I PËRGJITHSHËM – DIVIZIONI CIVIL 

2022:043821, 19.12.2023 

Gjyqtarja, 

 

        Valbonë Dërvodeli 

 

UDHËZIM JURIDIK: Kundër këtij aktgjykimi palët kanë të drejtë ankese në afat prej 7 ditë, 

nga dita e pranimit në Gjykatën e Apelit, përmes këtij Gjykate. 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 


